
Personalia 

Eareleden 

Aafje Miedema - Loonstra. 

Hennie Wiersma - Wiersma 

Lammert Toering 

Theun Ruim 

Bestjoer 
 
Foarsitter: Henk de Boer De Wezeboom 4, 6971  HP  Brummen 
 06-53929111 henkank.deboer48@kpnmail.nl 
 
Skriuwer: Gerrit Stegenga Texandrilaan 49, 7312 HP Apeldoorn, 055-

3556700 fierfanhus.apeldoorn@gmail.com  
 
Skathâlder:  fakatuere 
  
 
2e Foarsitter: fakatuere 
 
 
Lid:  Froukje de Wilde – Witteveen  Rentmeesterhof 7, 6961 DB  Eerbeek 
 0313-654859, witwil1940@gmail.com 
 
Lid / ferlotting: Lammert van der Meulen De Parkelaar 11, 7339 JC Ugchelen,  
 055-5341500 

lammervandermeulen@kpnmail.nl 
 
Lid gastfrou: Atsje Roorda - Kooistra  Jacobus Meijlinkstraat 18, 7425 SM Deventer 
 0570-591174 
 

Kritemeilibjen 

 

It Kritemeilibjen wol graach op ‘e hichte hâlden wurde fan sykte, ûngemak, en 

jubileums. Dan kinne wy meilibje troch in tillefoantsje, in kaartsje of in bisite. 

 

Hennie Wiersma Waagmeesterhoeve 509, 7326 RZ  Apeldoorn,  

 055-5337614 

 

Jose Bonder Arbeidstraat 12, 7311 CT Apeldoorn,  

 055- 5223656 

 

Sietske Stegenga Texandrilaan 49, 7312 HP Apeldoorn,  

 055-3556700 

 

By de foto op de foarside: de blommefontein yn Drylst 

Fan de foarsitter        Henk de Boer 
 
Foar jim leit wer in nije Út’e Pinne. Altyd wer spannend as der kopij genôch is. No, 
dat falt dizkear ta. Mei de jiergearkomste yn it foarútsicht stiet der wer hiel wat 
ynformaasje yn. En fansels de oankondiging fan ús kritemiddei op 11 maart dêr’t 
Noordenbos en Ko optrede sille. Sukses fersekere doar ik te stellen mei de 
ûnderfinings út it ferline. 

Ik wol doch noch it ferlet fan bestjoerders bij ús krite ûnder oandacht bringe. 
Altyd noch gjin skathâlder en no’t Bero Postma der bij weifallen is ek gjin twadde 
foarsitter mear. It bestjoeren fan ús krite slagget noch wol mar de fersoarging fan ús 
aktiviteiten driget yn ’e knipe te kommen. Wij hoopje it noch lang fol te hâlden mar  
dan moat it bestjoer al wat útwreide wurde. It tal leden rint hurd tebek. De koroanatiid  
hat der gjin goed ta dien. Op dit stuit binne noch 104 Friezen lid fan ús krite.  

Lokkich giet it libben gewoan wer syn normale gong. Koroana is ûnder 
kontrôle, oan’t no ta ha wy alle kriteaktiviteiten hâlde kinnen. De lêste aktiviteit, de 
nijjiersbesite, wie nei myn idee goed slagge. Nei twa jier gjin nijjiersbesite wienen der 
no tritich leden dy’t it stamppot wakker foldien hat. En nei it iten ha wy noch mear as 
in oere as klysters songen mei elkoar. 

As ik nei de waarberichten sjoch, dan doar ik te stellen dat der dit winterskoft  
wer gjin alvestêdetocht op redens komt. Troch it sachte waar hellet de mûzepleach 
yn Fryslân blykber wer oan. Der wurde in soad oelen en oare rôffûgels sjoen. En 
Holwert oan Sé liket net troch te gean.  

Opmerklik nuchter fertelt topreedrider Marijke Groenewoud dat sij goed 
presteart as har trainer har út en troch in skop ûnder de kont jout. Ik tink dat dit soms 
foar mear fan ús jildt. Ha jo ek lêzen hokker stasjons it yn Fryslân it goed dogge? 
Mantgum stiet heech. It is ien fan de best wurdearre stasjons yn Nederlân en stie op 
nûmer 4 (mei tank oan ús leden Ary en Yme Meintema?). Feenwâlden docht it ek 
goed, dat stasjon stiet ek yn de top tsien. No noch de Lelylijn realisearje dan is 
Fryslân goed berikber út alle hoeken fan Nederlân wei. Dan kin de trek fan minsken 
út it westen nei de goedkeapere wenten yn it noarden op gong komme. Mar soenen 
se dêr wol sa wiis wêze mei de komst fan al dy “wylde westerlingen”? 

Op nei de kritemiddei op 11 maart en de jiergearkomste op 14 april en in soad 
lêsplesier. 
 

             
 
 

 

De folgjende pinne komt yn septimber, kopij graach foar 1 septimber ynstjoere. 



Sneon 11 maart yn Ugchelens Belang, Boogaardsdijk  81, 7339 AN  UGCHELEN 
Oanfang: 14.00 oere, seal iepen: in heal oere foar de tiid. Yntree leden € 15,- net 
leden € 17,50. 
 

 
 

Gjin C te heech 
Hurde wyn, wylde weagen, heech wetter, 

Foar Noordenbos en Ko giet gjin see te heech 
De mooie loften de waarme sinne, 

de stilte fan it waad,  
Dat alles joech ús  ynspiraasje en sjongnocht! 

Mei teksten en muzyk fan eigen boaiem 
en een knypeach nei Toppers fan toen 

 
Spilers: 

Aline v.d. Wey - Struiksma 
Renie Zuiderveld 

Janneke Themmen - Westra 
Klaske Kingma – Noordenbos 

Oan ‘e piano: Pieter Jelle v.d. Laan 
Lud: Lourens Koldijk 

 
 
 
Algemiene Ledegearkomste fan it Frysk Boun om Utens 
Op 25 maart is de ALG fan it Frysk Boun om Utens; dit jier by BOER KOK – 
Meerkoetenweg 9, 8218 NA Lelystêd. Doar iepen om 10.00 oere. De moarns is de 
gearkomste en de middeis is de saneamde Moetings- en Ynspiraasjemiddei. Foar dit 
barren is de Fryske acteur Peter Tuinman de ynlieder. Dêrnei is der in optreden fan it 
Kabaretselskip ADYRF. It liket yn nijsgjirriche middei te wurden, dy’t sa tsjin 18.00 
oere ôfrûn is. Wa’t dizze dei meimeitsje wol, kin mear ynformaasje (bygl. oer de 
kosten) krije bij de skriuwer, fia e-mail: fierfanhus.apeldoorn@gmail.com of 
tillefoonnûmer 0553556700. Opjefte foar dizze dei moat foar 9 maart by de skriuwer 
fan Fier fan Hûs. 

Fan de bestjoerstafel Gerrit Stegenga 
Yn de foarige Pinne skreau ik dat wy twa nije leden hienen. Spitigernoch hat der al 
wer ien syn lidmaatskip opsein. Hy fielde him (noch) net thús, sei er. 
De lêste bestjoersgearkomste hawwe wy it hân oer de gearstalling fan it bestjoer. 
No’t Bero Postma syn sit opjaan moast, binne der twa fakatueres yn it bestjoer. 
Foaral in ponghâlder wurdt tige mist. As der gjin oplossing foar komt, hâldt ús krite 
faaks op te bestean. 
 
Fierders is der praat oer it kritereiske. It bestjoer sjocht, sjoen it tal leden fan ús krite 
dat noch goed út ‘e fuotten kin, eins gjin mooglikheden om in gaadlik reiske te 
organisearjen. Yn en út de bus wurdt foar guon minsken in hiele poepetoer en dan 
sille je noch in eindsje rinne moatte om hjir en dêr wat te besjen… en dan de bus wer 
yn. Faaaks kin der in soarte fan moetingsmiddei komme, dêr’t wy inoar moetsje kinne 
en byprate of in dvd sjen of wat spultsjes dwaan. It giet ommers faak net om wat te 
besjen (de measten binne oeral al west), mar om inoar te moetsjen. Wy komme der 
op de ledegearkomste fansels oer te praten. 
 
Wy hawwe yntusken de nijjiersbesite mei stamppotmiel al wer efter de rêch. It hie 
noch al wat fuotten yn de modder om genôch iters by-inoar te swyljen. Der moasten 
eins sa’n 30 wêze en lang om let hawwe wy dat oantal helle. Ien fan de redenen wie 
dat net alle leden de kritebrief krigen (of lêst) hawwe. It bestjoer sil hjir nochris oer 
teset, want dat kin fansels net. 
 
Wy meitsje ús no op foar de ledegearkomste op 14 april yn De Duiker, mar earst 
hawwe wy op 11 maart noch it kabaretselskip Noordenbos & Ko, mei ‘Gjin C te 
heech’. Wy sjogge der nei út. 
 
Dan noch wat oars Gerrit Stegenga 
Fan ús lid de hear Jappie Meinsma út Stienwyk krige ik in slúfke fol mei krante-
knipsels. It gong oer de ‘Spektakelmusical ‘De Tocht’’. In téaterproduksje oer de 
Alvestêdetocht op redens. 
In iisflier fan 2000 kante meter, plak foar 1.450 besikers, yn in téater dat noch boud 
wurde moat. It komt oan ‘e Zwette yn Ljouwert. 65 meter lang en 55 meter breed. 
Kwa spektakel is it te fergelykjen mei ‘Soldaat van Oranje’, seit Foppe van der Veen, 
dy’t ynitiatiefnimmer en kreatyf producent is. 
In nijsgjirrich stikje wie dat de spilers foar in grut part noch reedriden lere moatte. Se 
krije les fan in dosint fan de Sven Kramer Academy. Dan sil it wol goed komme, tink 
ik. As jimme der mear fan lêze wolle: it stik stie yn de Stentor fan 24 jannewaris, en ik 
haw de knipsels by my by in krite-aktiviteit. 
Oant sa fier de alvestêdetocht op redens yn it téater, mei tank oan Jappie Meinsma. 
 
Foar yn it bûsboekje 

11 maart 2023: Kritemiddei 14.00 oere yn Ugchelens Belang; kabaret 
Noordenbos &   Co mei ‘Gjin C te heech’.  

14 april 2023: Algemiene Ledegearkomste yn De Duiker, om 19.00 oere 
25 maart 2023:     Algemiene Ledegearkomste en de Moetings- en 

Ynspiraasjemiddei fan it Frysk Boun om Utens, yn Lelystêd. 
11 septimber 2023: Feest: 100 jierrich bestean fan it FBoU yn Swol. Mear 

ynformaasje hjiroer komt yn de kritebrief fan begjin april. 



 

 

 

 

 

 

 

 

 

 



 

 

 
 
 
 

Wurklist foar de Algemiene Ledegearkomste oer it jier 2022 fan it  
Frysk Selskip ‘Fier fan Hûs’ te Apeldoarn 

op 14-04-2023, 19.00 oere, yn De Duiker te Ugchelen. 
 

1. Iepenjen 

2. Fêststellen fan de wurklist 

3. Meidielings – betinken fan de leden dy’t út ûntfallen binne yn 2022 

4. Ynkommen en útgiene stikken 

5. Ynfentarisaasje punten fan omfreegjen (sjoch wurklistpunt 16) 

6. Oantekens fan de ledegearkomste fan 06-05-2022 (oer it jier 2021) 

De oantekens steane earne oars yn dizze Pinne 

7. Evaluaasje fan it kritejier 2022 

8. Jierferslagen oer 2022: 

8.1. fan de skriuwer 

8.2. fan de ponghâlder 

exploitatierekken 2022 

balâns 

8.3. fan de boekeferkeap 

8.4. fan it kritemeilibjen 

8.5. fan de kaskommisje – de kaskommisje bestie út hr. Kingma en hr. Nieuwland 

(reserve is hr. Toering) 

9. Konsept begrutting 2023 en 2024 

10. Beneaming nij lid fan de kaskommisje 

Hr. Kingma is ôftredend. Ynkommend is hr. Toering. Der moat al in reservelid 

komme, dy’t dan it oare jier meidocht. Wa??????? 

11. Bestjoersferkiezing 

11.1. Ponghâlder. It bestjoer is der noch net yn slagge om in geskikte kandidaat te 

fynen. 

11.2. 2e Foarsitter. Bero Postma hat syn sit yn it bestjoer yn 2022 opsizze moatten. 

De fakatuere moat eins ynfold wurde om it bestjoer op sterkte te hâlden. 

12. Earje en wurdearje 

13. Wurklist 2023 – 2024 

14. Omfreegjen 

15. Sluten 



 

 

 

Oantekens Algemiene Ledegearkomste 2021 fan it Frysk Selskip “Fier fan Hûs”, 
Apeldoorn 

op 6 maaie 2022 yn de Duiker, Ugchelen 
 

 
1. Iepenjen  

Om 19.00 oere iepenet de foarsitter, Henk de Boer, de Algemiene Ledegearkomste 
oer it jier 2021 fan it Frysk Selskip "Fier fan Hûs", yn de Duiker te Ugchelen.  
Oanwêzich binne Henk de Boer, foarsitter en ponghâlder (a.i.), en bestjoersleden Bero 
Postma, Froukje de Wilde, Atsje Kooistra en Gerrit Stegenga (skriuwer). 
Bestjoerslid Lammert v.d. Meulen komt faaks wat letter. 
 
Der binne fierder 26 leden, dêrûnder de eareleden Aafje Miedema, Theun Ruim, 
Lammert Toering en Hennie Wiersma. Der binne gjin meldings fan ôfwêzigens. 
De foarsitter is tefreden mei dizze opkomst. Hjirmei is de gearkomste, dy’t giet oer it 
jier 2021, iepene. 
 

2. Fêststellen fan de wurklist 
De wurklist wurdt ûnferoare fêststeld. 
 

3. Meidielings 
Henk de Boer seit dat der dit jier gjin kritereiske komt. Troch de koroaneperikels koe 
der net wat op ‘e priemmen set wurde. Op de fraach oft der noch wol animo is foar in 
reiske, geane ferskate hannen omheech.  
Dan wurde steand de leden betocht dy’t ús yn 2021 ûntfallen binne. 
De oanwêziche eareleden krije in spesjaal wolkom fan de foarsitter. 
Gerrit Stegenga seit dat it Frysk Boun om Utens yn 2023 it 100-jierrich bestean fiere 
wol mei de útjefte fan in fotoboek. Oan de gearkomste wurdt de fraach steld oft der 
minsken binne dy’t perfoarst net yn dit boek werkenber op ‘e foto stean wolle. Dat blykt 
net in gefal te wêzen. Dizze fraach komt ek nochris yn de Pinne en/of de kritebrief te 
stean. 
 

4. Ynkommen en útgiene stikken 
Der binne gjin ynkommen en útgiene stikken dy’t neamd wurde moatte. 
 

5. Ynfentarisaasje punten fan omfreegjen (sjoch wurklistpunt 14) 
Hjir moat noch efkes op stind wurde. 
 

6. Oantekens fan de Algemiene Ledegearkomste fan 18-09-2021 (oer 2020) 
De oantekens steane yn de lêste Pinne. Gerrit Stegenga makket de opmerking dat der 
yn punt 7 sprake is fan in kritejun op 07-03-3030. Dat moat fansels 2020 wêze. Der 
binne fierders gjin fragen of opmerkings oer de oantekens. Se wurde fêststeld mei 
tank oan de gearstaller. 
 

7. Evaluaasje fan it kritejier 2021 
It wie, neffens de foarsitter, in meager jier. Op 18-09-2021 seagen wy elkoar foar it 
earst mei de ledegearkomste oer 2020. En doe noch ris op 30-10-2021 doe’t it 120-
jirrich bestean fan it Frysk Selskip ‘Fier fan  Hûs’ fierd wurde koe. Dat waard dien mei 
meiwurking fan de lûkpûdegroep Oostergoo, út Grou. En mear aktiviteiten hawwe der 
net west yn 2021. 
 



 

 

8. Jierferslaggen 
8.1. fan de skriuwer 

Gerrit Stegenga lêst it ferslach foar. Yn de ‘kop’ en de earste rigel wurdt praat oer 
2020, mar dat moat fansels 2021 wêze. De gearkomste fynt it goed. It jierferslach 
wurdt fêststeld. 

8.2. fan de ponghâlder 
8.2.1. eksploitaasjerekken 2021 

Henk de Boer jout in taljochting op de sifers dy’t yn de gearkomste 
útdield binne. Der binne minder adverteerders en wy hawwe in skraal jier 
draaid.  
Der wurdt in fraach steld oer de portokosten: binne dy ien kear of 
struktureel? Dat giet oer it ferstjoeren fan de Pinne. Sjochwurklistpun 9. 
It bestjoer wurdt opmerksum makke op de Rabo-klupsupport-aksje; dy 
kin faaks wat opsmite. It bestjoer sil der mei oan ‘e gong. 
Lutske Stienstra seit dat ‘advertentie’s’ net mei ’s, mar oanelkoar skreaun 
wurde moat. De ponghâlder seit (nochris) betterskip ta. 
Fierders binne der gjin fragen oer de ekspoitaasjerekken 

8.2.2. balâns 2022 
De ING-rekken is opsein. Der binne fierders gjin fragen oer de balâns. 

8.3. fan de boekeferkeap 
Froukje de Wilde seit dat de boekeferkeap wer wat op gong komt. De opbringst 
set gjin seaden oan ‘e dyk. Der binne 11 boeken en 1 cd ferkocht. En ek in 
stikmannich bûsboekjes, mar dêr sit gjin fertsjinst yn. It lêste boek fan Hylke 
Speerstra kin liend wurde by Froukje de Wilde. 

8.4. fan it kritemeilibjen 
Hennie Wiersma jout ynsjoch yn it wol en wee fan it kritemeilibjen. Der is net folle 
ynbard, mar wol útgien. It tekoart wurdt oanfolle troch de ponghâlder. 

8.5. fan de kaskommisje 
De kaskommisje, fr. Kooistra en hr. Kingma, hat de boeken neisjoen. Simon 
Kingma seit dat alles dik yn oarder wie. De boekhâlding wurdt presys en helder 
byhâlden. Fr. Kooistra seit dat alles goed útlein is. De kaskommisje stelt de 
gearkomste út en ûnlêstigje it bestjoer foar it fierde bewâld oer 2021. De 
gearkomste nimt dit oer. 
 

9. Konsept begrutting 2022 
Henk de Boer jout taljochting. Eins soe de begrutting oer 2023 gean moatte, mar it giet 
al jierren sa as it no giet.  De portokosten foar de Pinne sille noch opnommen wurde 
yn de begrutting 2022 by Administratie. Der binne gjin fragen oer de begrutting. 
Henk Sprietsma seit dat er in protte positieve opmerkings krijt oer de nije Pinne. 
Hjirmei wurdt de begrutting fêststeld. 
 

10. Beneaming nij lid kaskommisje 
Fr. Kooistra is ôftredend. Sy wurdt betanke foar har wurk. Reservelid Johan Nieuwland 
wurdt no kaskommisjelid neist Simon Kingma  As reserve biedt Lammert Toering him 
oan. Dêrmei is de kommisje wer kompleet. 
 

11. Bestjoersferkiezing 
11.1. Ponghâlder 

It bestjoer is der noch net yn slagge en fyn in nije ponghâlder. Henk de Boer 
seit dat dit it lêste jier is dat hy it docht. Yn 2023 moat der in nijen-ien wêze; 
oars hâldt it op foar de krite, want in ponghâlder is needsaaklik. 



 

 

11.2. Lammert v.d. Meulen is ôftredend. Hy hat oanjûn noch wol trochgean te wollen, 
mar net alles dwaan te kinnen.  De gearkomste hat hjir begrip foar en fynt dat 
Lammert wol trochgean kin. 
 

12. Earje en wurdearje 
Der wurde dit kear gjin spjildsjes útgûn. 
 

13. Wurklist 2022 - 2023 
Henk de Boer seit dat it dreech is om wat te finen. De koaren en toanielploegen binne 
noch mar krekt wer oan ‘e gong. Boppedat fleane de prizen omheech en ek de 
reiskosten. 
Op dit stuit steane de ûndersteane saken op ‘e priemmen: 
- 21-09-2022 yn de Duiker: kritemiddei mei kontaktpersoanen; neitiid bingo of wat 
oars; 
- 29-10 of 05-11-2022 yn Ugchelens Belang: kritemidden of -jûn;  
- 14-01-2023 yn de Duiker: nijjiersbesite mei stamppot-iten 
- 11-03-2023 yn Ugchelens Belang: kritemiddei  of -jûn mei in selskip; 
- 14-04-2023 yn de Duiker: Algemiene Ledegearkomste oer 2022; 
- yn maaie 2023: faaks in reiske. 
 

14. Omfreegjen. 
Theun Ruim seit dat er eins wol ophâlde wol as foarsitter fan de reiskommisje. De 
fraach is oft der immen is dy’t dit oernimme wol. Op it stuit komt der gjin reaksje út de 
gearkomste. It bestjoer sil der mei oan ‘e gong. 
Henk de Boer tanket Theun foar alle jierren dy’t hy yn de reiskommisje sit hân hat en 
foar alle wurk dat der mei gearhinget. It wiene altyd hiele moaie reiskes. 
 

15. Sluten 
De foarsitter freget om de siden mei sifers net slingerje te litten. Dan seit er eltsenien 
tank foar it kommen en de ynbring. Hy hopet op in goed nei kritejier en slút de 
gearkomste.  
 

maaie 2022 Gerrit Stegenga 
 
 
Jierferslach oer it jier 2022 fan it Frysk Selskip "Fier fan Hûs" te Apeldoarn. 
 
It bestjoer fan it Frysk Selskip "Fier fan Hûs" bestie it jier 2022 út: 
Henk de Boer, foarsitter, Gerrit Stegenga, skriuwer, Bero Postma, twadde foarsitter en 
adfertinsje-winner, Froukje de Wilde, 2e ponghâlder en boekeferkeap, Lammert van der 
Meulen, algemien lid en regelaar foar de ferlotting en Atsje Roorda-Kooistra, gastfrou. 
It bestjoer kaam yn it jier 2022 fiif kear byelkoar om de jûnen en middeis ta te rieden en de 
rinnende saken te besprekken. Dat wie op 10-02, 31-03, 02-06, 01-09 en 20-10. Op 06-
05-2022 waard de Ledegearkomste oer 2021 hâlden. 
 
It kritejier 2022 wie foar it kritelibben in jier dêr’t it kritelibben stadich-oan wer op gong 
kaam. De nijjiersbesite koe troch koroana net trochgean, mar op 19 maart 2022 wie der 
dochs wer in kritemiddei. Yn Ugchelens Belang wienen sa’n 35 minsken tsjoege fan 2 nije 
leden, dêr’t ien fan oanwêzich wie. Spylman Herman Peenstra fermakke ús mei liedsjes 
en in lyts petear. Ek it Grinser folkslied waard songen, ta eare fan Bero en Akke Postma, 
dy’t hast 60 jier troud wien. De middei waard besletten mei in stamppotmiel. Eltsenien koe 
omraak ite, en die dat ek. 



 

 

 
Letter yn it seisoen, yn augustus, die bliken dat Bero Postma om reden fan sûnens syn 
taak as twadde foarsitter dellizze moast. Dat is fansels tige spitich, mar ek foar Akke, de 
bern en de bernsbern, dy’t harren man, heit en pake folle minder oansprekber meimakken. 
 
De Ledegearkomste waard hâlden op 06-05-2022, yn De Duiker. 
Der binne soargen oer it tal bestjoersleden. Der is gjin ponghâlder en ek gjin 2e foarsitter 
mear. As wy sa trochbuorkje, hâldt de krite op te bestean, omt der gjin foltallich bestjoer 
mear is. 
 
It kritereiske koe yn 2022 net trochgean. 
 
21-09-2022 wie de folgjende kritemiddei. Earst in heal oere mei de kontaktpersoanen en 
dêrnei ûnder lieding fan Kees v.d. Beek (de bounsskriuwer út Ermelo) in pear potsjes 
Frysk Bingo. It wie wer tige gesellich. 
12-11-2022 wie de lêste kritemiddei fan it jier. Bennie Huisman kaam mei liedsjes en 
tuskentroch in praatsje.  
 
Op 26-03-2022 hâlde it Frysk Boun om Utens de Algemiene Ledegearkomste en ek de 
Moetings- en Ynspiraasjemiddei; dit jier yn Reeuwyk, dêr’t de krite Fier fan Hûs út 
Boadegraven harren 75 jierrich bestean fierde. Frou Liesbeth Jongbloed wie de sprekster 
op de Moetings- en Ynspiraasjemiddei. Sy hie it oer it brûken fan it Frysk in de sosjale 
media, lykas Facebook, Twitter en Ynstagram. Har petear liede ta in moaie diskusje mei 
de seal. 
Fan Fier fan Hûs wienen Henk de Boer en Bero Postma as fertsjintwurdigers fan de krite 
by dizze ALG oanwêzich. 
 
De boekeferkeap begjint wer wat ‘body’ te krijen. Froukje de Wilde hat wer in stikmannich 
boeken op foarrie, dy’t by de kritegearkomsten te keap binne. 
 
En fierders it kritemeilibjen. Hennie Wiersma en har kornuten José Bonder en Sietske 
Stegenga binne der drok mei. De krite freget mear en mear omsjen. De leden wurde âlder. 
Dêrom wurdt dit wurk hieltyd wichtiger, mar ek dreger foar de froulju. 
Yn it ôfrûne jier binne 5 leden ferstoarn. 
 
De kontaktpersoanen soargen, ûnder lieding fan Johan Nieuwland, derfoar dat de Pinne’s 
en de kritebrieven by de leden komme, foar’t safier de kritebrieven net fia de mail 
ferstjoerd wurde. Der komme 2 Pinne’s út en 3 kritebrieven. 
Kritebrieven yn febrewaris, augustus en desimber. 
Pinne yn april en oktober 
 
Henny Wiersma ferkeapet op de kritegearkomsten har selsmakke kaarten. Lammert van 
der Meulen soarget foar de prizen by de ferlotting. En by dy ferlotting wurdt hy assistearre 
troch in oantal leden dy soargje foar de lotteferkeap.  
 
 
Alle leden fan “Fier fan Hûs”, dy’t der foar soargen dat yn it ôfrûne kritejier de Fryske taal 
en kultuer wer heech hâlden binne yn Apeldoorn en de wide omkriten, tige tank. 
 
 
Apeldoarn, febrewaris 2023, Gerrit Stegenga en oaren 



 

 

 

 

 

 
 



ÛNDERWEIS       Lutske Stienstra 
 
Bewege seit dokter, dat moat.  Dat sadwaande rin ik faak it Asselse pad del.  Oan it 
spoar ta en dan wer werom troch de bosk. Fytse op it Asselsepad is nuodlik, it is sa 
smel dat de stjûren hast yn inoar klappe as men ien ferbij komt. Dat rinnen is feiliger. 
No ja, salang as men gjin wolf tsjinkomt. Se sizze dat in wolf bang is foar minsken, 
mar ik bin bang foar in wolf en dat hat sa’n bist yn’e gaten. 
  Al in aardich skoft lyn die ik it rûntsje wer. Ik hie it  telefoantsje bij mij en dizkear hie 
ik de bril ek meinommen. Net nedich, mar ja. Doe’t ik wer thús wie fernaam ik, dat ik 
dy bril weitôge hie. Sykje. Op in plakje tichtebij, dêr’t ik even stilstien hie, klaude ik 
wat yn’e blêddeboel om. Soe hij dêr bedarre wêze? Mar né, gjin bril. Dat de oare deis 
itselde paad noch in kear del. Op it Asselsepad: gjin bril. Doe troch de bosk. Allegear 
blêd, gjin bril. Der kaam mij in menear yn’e mjitte en ik frege him at hij ûnderweis in 
bril sjoen hie. Né fansels, hoe soe it ek, sa’n brúne bril tusken al dat brûne 
blêddeguod. Afijn, wij rekken oan’e praat. Hij kaam út it westen, wenne hjir no yn 
Apeldoorn en hij rûn alle dagen sa’n tsien fyftjin kilometer yn de natuer. Hij koe de 
lûden fan de fûgels, wist fan planten en hie in wolf sjoen. Dat dy is hjir ek yn de regio. 
  Letter, alle kearen as ik hem tsjinkaam, makken wij in praatsje. Oer fan alles, 
Poetin, de regearing en dat it in ramp is dat de ambachtsskoalle der net mear is. 
Poetin is de greatste ramp fansels. 
  Doe kaam der in skoft dat ik him net seach. Ik rûn en fytste minder, tink ik. Op in 
kear wie it wer raak. Hij fertelde dat hij timmerman west hie.  
  Afijn, wer op hûs oan en ik tocht, ik wit net hoe’t er hyt, at ik in kear in putsje ha, soe 
hij mij dan ek helpe kinne? Der binne soms kleinichheden, dêr’t men  ferlegen mei is. 
  It wie in tiid letter, dat hij mij wer yn’e mjitte kaam. Ik sei neem mij niet kwalijk mar 
mag ik iets vragen. Hij fûn it goed en ja, en as der wat wie koe ik him freegje. Hij helle 
in papierke út ‘e bûse mei syn namme en adres. Dat ha ik deselde deis noch 
weromstjoerd en de gegevens opskreaun. 
  Hij hat de boel bij mij even besjoen. En mei syn frou bij mij tédronken. 
  De bril sil noch wol ergens yn de bosk lizze. 
 
 
Greiden yn it wyt         (GvdM) 
 
As it flaaks* bloeit, kleurje de greiden yn de Noardlike Wâlden oant 1820 ta prachtich 
blau. Mar dat feroaret as Geert Bijlstra, in boer út Foudgum, yn 1816 tafallich in pear 
wite planten boppe de oaren útstekken sjocht. Moaie stevige planten binne it, mei in 
lange stâle.  
Bijlstra hâldt it sied apart en begjint dermei te kweekjen. Nei fiif jier hat er sa’n soad 
sied garre dat er syn lân dermei ynsiedsje kin.  
Ta syn grutte freugde is de opbringst folle grutter as dy fan it blauwe flaaks. Syn 
kollegae wolle daliks mear witte fan dizze wite fariant en stappe al gau oer op dizze 
soart. Ut it wytbloeiende flaaks ûntwikkelet Prof. J.C. Drost úteinlik it ras 
“Concurrent”. Dat ras wurdt noch altyd ferboud yn Ruslân, de Baltyske steaten, 
Poalen, Ierlân, België, yn Seelân en de Iselmarpolders.    
 
*Flaaks = vlas 
 
 
 



 

 

 

 



Nijs fan de boeketafel                     Froukje de Wilde 

Hoe komme wy oan de âlde boeken dy’t op de boeketafel in plakje krije? Faaks 
sjogge se der noch út as nij. Meastentiids omt der by ferhuzjen tige opromme  wurdt. 
Sa krij ik faak wer in doaze fol mei boeken en soms bekende boekjes lykas: “Mijn 
moeder is uitgenaaid” mar ek moaie berneboeken. 
Soms giet it oars sa as dizze kear. Ik kriege earst fia in mail kontakt mei in een man 
út Harfsen. Hy hie twa Fryske boeken al langere tiid yn hûs, mar wie de Fryske taal 
net machtich en woe dizze twa wol kwyt.  
Hy joech my syn namme en adres en ik der hinne. By it opromjen fan de boekekast 
wienen dizze boeken wer foar it ljocht kaam.  “Himelsk ferwulf” (ferhalen) en “As 
gong dêr in oar” (roman), beide skreaun troch syn neef Leo Popma. De boeken 
sjogge der noch kreas út en lizze op alve maart op de tafel. 
 
Leo Popma (1938) skriuwt noch oanhâldend . Syn leste boek is “It sket fan 
Toussaint” (roman út 2020) dat oer in krimpdoarp giet; de minsken fjochtsje tsjin de 
delgong.  
Foar dit boek krige hy yn 2022 de Rink van der Velde-priis.  
 
Goffe Jensma in namme die ’t jimme fêst bekend foarkomt. Hy wie heechlearaar 
Frysk oan de Rijksuniversiteit yn Grins (RUG). En it is no net wis of’t Jensma opfolge 
wurdt troch in nije heechlearaar yn ús Fryske taal.   
Perfester Jensma hat in bondel mei essays en skögingen oer kultuer, skiednis, 
streektaal en muzyk skreaun. Titel fan it boek is: Exit Fryslân  (skreaun yn it 
Nederlandsk). 
Hy pleit ek foar bettere lessen Frysk op de skoallen. 
 

                                      
 
 
It hjir neifolgjend gedicht fan Ytsje Hettinga wol ik graach oan jim trochjaan. 

Troch waarmte 
kinne wy kjeld oan 
Troch ferbûnens 

fryheid 
Troch leafde 

haat ferdriuwe 
Troch swijen 

wurden begripe 
Troch ienheid 

kinne wy twa wêze. 
 



Noch wat mear ynformaasje oer Ytsje Hettinga, berne yn Dokkum en sy wennet no 
yn Koudum.  
Sy skriuwt ferhalen, gedichten en set toanielstikken oer yn it Frysk. Har earste 
ferhalen binne opnaam yn it boek: Lange fingers tichte skuon. (2007) Har lêste 
boek is: Hiemhûn en oare ferhalen. 
 
-It grutte swijen. Dit boek is gearsteld troch Jan de Vries dy’t ûndersyk dien hat nei 
wat er bard is en Ytsje Hettinga hat in toanielstik yn trije monologen skreaun. 
Yn de monologen van de beide memmen en een suster fan de doe 22-jierrige Piebe 
Hoeksema wurdt dit fielber nei foaren brocht.   
 
75 jier nei de twadde wrâldoarloch wurdt dudlik makke wat de gefolgen west ha fan it 
swijen oangeande de moord op Piebe Hoeksema en de ombrochte ferrieder, ek 
wenachtich yn Koudum. 
Dit barde yn de winter fan ‘44-‘45 en it moat in drama west ha foar dizze famyljes.  
 
Dudlik wurdt wat de oarloch mei minsken docht en wat wy dêr no noch fan leare 
kinne! 
 
As leste noch in útspraak fan Ytsje Hettinga: Skriuwe, wer komt it wei, it sit yn my. 
In oar borduurt as skildert. Ik betinkt in ferhaal.  
                                                      En wy kinne har boeken lêze. 
 
Ik kin it net litte. Yn it moaie Fryske berneboek stie: “ik moat sa noadich nei de WC”.  
                                By ús wie dat eartiids dochs it Húske!?  
 
 

It  berteplak 
 
Us doarpke… 
wêr’t men seit dat Sjouk in smoarge Drint is 
en Lolke in gjirrige krint is 
Tabe in keale neet is 
en Boukje in grutske skeet is… 
Dêr’t sa’t men seit, Bonne mei Tryn omslacht 
en âlde Kekke altyd skelt en racht 
Dêr’t lytse Geart tefolle sûpt 
en Sjirk wolris yn in frjemde bedstee krûpt 
Dêr’t Bartele mar wat om ‘e bulten springt 
wylst de bystân him wol de sinten bringt 
Dêr’t wy allegearre wolris oer de tonge geane 
mar wêr’t gjin supermerken en fabriken steane. 
Dêr’t allinnich in jarrebak wolris stjonkt. 
Mar altyd moarns noch wol in fûgel sjongt… 
Dat doarpke, dêrmei bin ik ochsa yn myn skik 
want dêr wenje wy fredich, Gryt en ik… 

 



 

 

 

 

 

 

 

 

 



FROULJUE YN DE SPORT.       Lutske Stienstra 
 
  Jessica Mertens (1991) hat in boek skreaun: “Op eigen houtje”. Sij is in fûleindich 
reedrider en sij hat de rol fan frouljue yn de sport útsocht. Fral de rol dy’t se hienen 
yn de Alvestêdetocht. De wedstriid, dêr mochten se net earder as 1985 oan 
meidwaan. In bestjoerder fan de Friesche Elf Steden sei: “ Ach, lit dy wiven doch 
ride, se rêde it dochs net.” In sjoernalist skreau oer in atlete yn de Spelen fan 1928: 
“Een vrouw op de Spelen is als een slak die een zoutkeet binnenkruipt, gelijk de slak 
smelten haar vormen weg. Te licht voor het zware werk.” 
  Akke en Lysbeth Sipkes Swierstra dienen buiten mededinging mei yn 1891, doe wie 
de Alvestêdetocht noch net offisjeel. Se ha him útriden. Rokken oan. Op in oare 
datum yn 1891 wienen der mear frouljue dy’t him útrieden, nammen ûnbekend, se 
wienen  net registreard ûnder de eigen namme: it wie de frou fan dy en dy (!). 
  Jikke Gaastra, in boerefaam, wie de earste frou dy’t in krúske krige yn 1912. Yn 
Snits, 27 kilometer foar de finish, hienen se har fan it iis ôfhelle, want it wie net 
fertroud mear. Bij de hiele reis stie wetter op it iis, de riders hienen wiete sokken. 
Jikke wie noch lang net yn ein, se waerd in ferneamd persoan en krige oeral fanmail 
wei.  
  Yn 1985 wie Lenie van der Hoorn de earste offisjele winnares. Sij krige gjin 
lauwerkrâns lykas Evert van Benthem, al in sulveren tabakspot. Dit kado moest sij 
letter wer ynleverje, it wie doch te prizich, neffens it bestjoer fan de Alvestêde 
feriening. In bestjoerder hat it persoanlik bij har thús ophelle (!). 
  Ek yn de lêste edysje, dy fan 1997, wie der foar de winnares, postrinster Klasina 
Seinstra, gjin krâns regele. “O jé”, stammere Henk Kroes: “fergetten”. Foar de foto 
liende Klasina even de krâns fan Henk Angenent. Klasina krige hast gjin oandacht yn 
de media. Se sei tsjin it Algemeen Dagblad: “Miskien moat ik tenei mar ris yn’e bleate 
kont ride”. 
 
  Benijd, hoe’t it de oare kear gean sil. 
 
       It stik fan Jaap Bloembergen (NRC 11-1-23) wie oanlieding en help foar dit 
ferhaaltsje. 

    

 



Kontakt  persoanen 

Dhr J. Nieuwland 2e Johannesstraat 19, 7331 CE  Apeldoorn,  

 055-5332130  

Mefr. F. Runia  Van Haersma de Withlaan 7, 7316 CX Apeldoorn, 

 055- 578846  

Dhr. L. van der Meulen De Parkelaar 11, 7339 JC Ugchelen,  

 055-5341500 

Dhr. H.E. Sprietsma Loolaan 41/88, 7314 AD  Apeldoorn,  

 055-3670068 

Mefr. S. Stegenga – Schilstra Texandrilaan 49, 7312 HP Apeldoorn 

 055-3556700 

Dhr. L. Toering Wim Helderlaan 13, 7334 CR  Apeldoorn,  

 055 5338734 

Dhr. J.W. Kooistra Pachtersveld 111, 7327 CS  Apeldoorn,   

 055-5421259  

Mefr. A. de Boer – Holwerda Lindelaan 22 , 7391 JZ Twello,  

 0571-273036 

Mefr. F. de Wilde - Witteveen Rentmeesterhof 7, 6961 DB Eerbeek,  

 0313-654859 

Dhr. G. Beldman Het Have 12, 7232 DT Warnsveld, 

 0575-525504 

Mefr. A. Roorda – Kooistra Jacob Meijlinkstraat 18, 7425 SM  Deventer,  

 0570-591174 

 

 

 

Ut ‘e Pinne is it ferieningsblêd fan it Frysk Selskip Fier fan Hûs Apeldoorn 
 

Utjefte:  Frysk Selskip “Fier fân Hûs” Apeldoorn,  56e   jiergong nûmer 2 febrewaris 2023 

Redaksje: Henk de Boer, De Wezeboom 4, 6971 HP Brummen, 06-53929111 

Lidmaatskip 

Frysk selskip “Fier fân Hûs” Apeldoorn 

Ynlage foar in jier € 15,00 

Betankje allinnich skriftelik en foar 1 novimber by de skriuwer. Op 1 novimber wurdt it 

lidmaatskip automatysk mei in jier ferlinge. 

 

Kontribúsje betelje op NL67 RABO 0303 3512 17  o.n.f. Fier fan Hûs Brummen    

